
Wees waaksaam en bid – ook vir ander!
Liturgie

Votum en Groetseën

Ps 118:1,7,12 (bl. 575)

Geloofsbelydenis

Wet

Ps 86:1,6 (bl. 431)

Gebed

Leerstellig NGB Art 37

Sb 7-2:1,2 

Skriflesing en prediking

Gebed

Liefdegawe

Sb 15-1:1-4

Seëngroet

Skets

Teks: Kolossense 4:2-4

Gebed moet ŉ belangrike rol in elke gelowige se lewe speel.  God gee by herhaling die opdrag dat ons moet bid.  Hoeveel erns maak jy met gebed?

Wees waaksaam en bid!

Kol. 4:2  sê dat ons moet volhard in gebed.  Om te volhard beteken om aan te hou en nie op te hou nie. Daarby moet ons waaksaam wees.  Spesifiek is hierdie waaksaamheid in Kol 4:2 daarop gerig dat ons waaksaam moet wees om dankbaar te wees (vgl. 1953-Vertaling).  Deur gebed word ons opgeskerp om die werke van die Here raak te sien.  Die werke van die Here vul ons met dankbaarheid.  Dankbaarheid in die Here laat ons groei in ons geloof en verhouding met Hom.  ŉ Vraag: Bid jy vir eie geloofsgroei?

Wees waaksaam en bid – ook vir ander!

In Kol. 4:3 en talle ander plekke in die Bybel vra Paulus dat die gelowiges vir hom moet bid.   Deur die gebede van gelowiges laat die Here deure oopgaan vir die evangelie. Gelowiges moet bid vir geleenthede en moontlikhede vir deur om oop te gaan, maar ook vir die getrouheid om die Woord suiwer te verkondig.  ŉ Vraag: Bid jy vir evangelieverkondigers?

Ons mag dus ook bid dat God geleenthede in ongelowiges se lewe bewerk om deure vir die evangelie in hulle lewens te laat oopgaan.  Deur ook vir ongelowiges te bid, kan God hulle tot redding laat kom.  ŉ Vraag: Bid jy vir ongelowiges?

Preek
Geliefdes in ons Here Jesus Christus

Verlede week se preek en vandag se preek handel oor dieselfde saak.  Verlede week het ons hierdie saak uit een hoek behandel.  Vandag behandel ons hierdie selfde saak net uit ŉ ander hoek.
Wat is hierdie saak wat ons behandel?

Dit is die saak van: hoe moet ons teenoor mense buite die gemeente (nie-Christene) optree?
Verlede week het ek die preek begin deur ons daarop te wys dat ons baie bang is vir die begrip en saak van “evangelisasie.” Hierdie bangheid vir evangelisasie het verskeie redes.

· Soms is ons bang omdat ons nie bekwaam voel nie.  Ons voel ons het nie die gawes wat nodig is om met ander mense oor die Here te praat nie.
· Soms is ons bang omdat ons bang is ons maak onsself belaglik.  Ons vrees dat ons dalk nie al die vrae kan ontwoord of reg praat nie.
· Soms is ons bang omdat ons ŉ verkeerde indruk van evangelisasie het.  Dan dink ons dat ons aan mense se deure moet gaan klop en hoor of hulle kinders van die Here is.  As hulle nie is nie dan moet ons vra om in te kom en met hulle oor die Here te praat.  Almal van ons (veral die baie introverte onder ons) sien hiervoor nie kans nie.
Gemeente, wat is die gevolg van al bangheid vir evangelisasie?

Die gevolg is dat ons dan niks doen nie en ook nie voluit pogings aanwend om dit te doen nie.

Verlede week het ek egter op twee dinge gewys.

· Die een ding waarop ek gewys het is dat ons verkeerde indrukke van evangelisasie het.  Ons hoef nie daarvoor bang te wees nie.  Inteendeel, elke ware gelowige ís in staat om aan ander mense die boodskap van ons Here Jesus Christus te kommunikeer.  Alle evangelisasie is ook nie om aan deure te gaan klop nie.  Deure-klop is maar net een vorm van evangelisasie.  Daar is vele ander maniere.
· Die tweede ding waarop ek gewys het is dat ons onder ŉ illusie verkeer as ons dink ons hoef nie evangelisasie te doen nie omdat ons nie die gawes daartoe het nie.

Elkeen van ons doen in elk geval evangelisasie.  Elke stukkie kontak wat ons met nie-gelowiges het, is ŉ evangeliserende geleentheid.  Elke kontak met ŉ nie-Christen is ŉ gebeurtenis waar ons die boodskap van die Here oordra.
Hoe so?
As ons in Christus glo, sê en bely ons dit. Ander mense hou ons dop. 
· Hulle sien wat ons doen. 
· Hulle hoor wat ons sê.  
Nie-Christene kan uit jou dade sien of dit wat jy glo vir jou die waarheid is of nie.
Of ons dit nou wil weet of nie – elkeen van ons doen evangelisasie.  Elke stukkie kontak met ŉ nie-Christen is ŉ geleentheid waar ons iets van die Here oordra.
Verlede week het ons gehoor dat omdat ons met elke kontakgeleentheid onbewustelik of bewustelik nie-Christene deur ons lewe met die Here konfronteer, ons daartoe moet strewe om goeie ambassadeurs van die Here te wees.   Ons dra die boodskap van God in ons lewens rond.
· Deur goeie boodskappe oor te dra, kan ons lewenswyse mense oortuig van God se liefde.  

· As ons slegte boodskappe oordra, kan ons mense afskrik van die Here.
Volgens Kolossense 4:5-6 kan ons goeie boodskappe oordra deur altyd vriendelik en in goeie smaak op te tree en te praat.  Om vriendelik te wees en in goeie smaak op te tree, moet ons spesifiek van die Here wysheid bid vir ons optrede teenoor mense buite die gemeente.
Opgesom: Verlede week het ons gehoor dat ons in die manier waarop ons met ander mense omgaan, ŉ positiewe boodskap moet uitdra.  Op hierdie wyse kan ons teenoor ander mense van die Here se genade, liefde, maar ook sy regverdigheid getuig... ...
Vandag kyk ons nou uit ŉ ander hoek na dieselfde saak.  Ons kyk vanuit die hoek wat net 3 verse vroeër in Kolossense 4 genoem word – die hoek van gebed, want ons kontak met mense buite die gemeente, moet ŉ saak  van gebed wees.

Geliefdes, in Kolossense 4:2 kom die opdrag:  “Volhard in gebed!”   
· Eers gaan ons kyk na die opdrag en effek van gebed op ons lewens.  
· Daarna gaan ons kyk nie die opdrag en effek van ons gebede vir ander.

In Kolossense 4:2 is Paulus besig om met die hele gemeente in Kolosse te praat.  Aan elke lidmaat van daardie gemeente gee hy (geïnspireer deur die Heilige Gees) die opdrag: 

“Volhard in gebed!”

Hierdie opdrag om te volhard in gebed word uitgebrei deur ŉ verdere spesifikasie: “Wees daarby waaksaam en dankbaar.”
Paulus gee hierdie opdrag aan elke lidmaat van die kerk in Kolosse, en daardeur gee hy ook hierdie opdrag tot volhardende gebed aan elkeen van ons.

Wat beteken dit om te volhard in gebed? 
Volharding beteken om aan te hou en nie op te hou nie.  Dit is soos ŉ atleet wat ŉ maraton hardloop en aanhou en aanhou (al is die spiere hoe seer, en al brand die bors hoe erg) tot die eindpaal bereik is.  Daardie atleet het volhard.
Om te kon volhard het inspanning, innerlike wilskrag en oortuiging van die atleet vereis.  Die atleet moes homself ernstig toewy en sy eie gerief en gemak op die agtergrond plaas om enduit te kon volhou.
Op verskeie plekke in die Bybel word die leef van ons lewens hier op aarde vergelyk met die hardloop van ŉ wedloop.  In Hebreërs 12 kom die aanmoediging dat ons moet volhard soos atlete tot ons die eindpaal by Christus bereik het.
Een van die sake waarin ons tot die einde moet volhard, is die saak van gebed.  En omdat ons in ons lewens in toewyding aan Christus moet volhard, moet ons ook volhard in gebed.  Dit beteken dat ons moet bid, en aanhou bid en nie ophou nie.  Om volhardend te kan bid, vra van ons inspanning, innerlike wilskrag en oortuiging in die noodsaak van gebed.
Geliefdes, hoe ernstig is jy oor gebed?  
· Is gebed vir jou ŉ saak van erns wat jy ook ernstig najaag, 
· of is gebed maar net roetine – ŉ formaliteit wat jy doen voor jy eet en voor jy gaan slaap?

Nee, die Bybel leer ons dat gebed veel meer is as net ŉ formalistiese roetinesaak.  Daarom dat Paulus die verdere spesifikasie by die opdrag tot volharding in gebed voeg as hy skryf: “Wees daarby waaksaam en dankbaar.” 
Die 1983-Vertaling gee nie hier ŉ goeie vertaling van die oorspronklike taal nie.  Die oorspronklike taal is egter nie maklik om te vertaal nie.  Die 1953-Vertaling bevat egter iets meer van die oorspronklike bedoeling as daar staan: “Waak daarin (gebed) met danksegging.”
Twee begrippe val hier op: waak/waaksaam en danksegging/dankbaar.
· Ons weet wat dit beteken om waaksaam te wees.  Om waaksaam te wees is om wakker en oplettend te wees.  ŉ Waaksame persoon sien dinge raak. 
Nou sê ons teks dat ons in ons gebede wakker en oplettend moet wees.
· Ons weet ook wat dit beteken om dankbaar te wees.  Om dankbaar te wees is om waardering vir iets te hê.  Dankbaarheid gaan oor erkentlikheid – om iemand te wys dat jy raaksien wat daardie persoon gedoen het en bly is daaroor.  
Nou sê ons teks dat ons in ons gebede waaksaam met wees, sodat ons dankbaar kan wees.  Terwyl ons bid moet ons wakker en oplettend wees vir dinge wat ons met dankbaarheid vul.  In ander woorde gesê:  ons moet leer om op te let na die seëninge wat ons in hierdie lewe het, ons moet God daarvoor dankbaar wees, en ons dankbaarheid moet in ons gebede na vore kom.
Geliefde, om waarlik God dankbaar te wees, is nie so eenvoudige saak nie.  Ware dankbaarheid kom alleen deur oplettendheid en inspanning.  Dit beteken dat ons doelbewus tyd moet opsy sit om oor God se werking in ons lewens en die wêreld na te dink. Ons moet voortdurend oplet waar ons God aan die werk sien om waarlik dankbaar te kan wees.
Kan jy sien, Broer en Suster, dat gebed daarom nie sommer net ŉ formalistiese roetinehandeling kan wees nie!  Gebed vra eerlike selfondersoek en nadenke. Gebed vra ernstige toewyding van die persoon wat dit beoefen.
Maar daar is ook groot vreugde en voordele aan verbonde om in waaksame dankbaarheid volhardend te bid: hoe meer ons God se werke raaksien en daarop reageer, hoe meer groei ons in ons geloof!  Volhardende gebed laat óns nader aan die Here groei!  
· Maak daarom erns met jou gebedslewe en jy sal reusegroei toon in jou strewe na geestelike volwassenheid.
Ons moet egter nie net vir onsself bid nie.  In Kolossense 4:3-4 leer die Here ons dat 

ons ook vir ander moet bid.

In verse 3 en 4 vra Paulus dat die gemeentelede in Kolosse vir hom en sy medewerkers moet bid.  Hulle vra twee dinge:
· Een: dat God vir hulle ŉ deur sal oopmaak om die evangelie te verkondig.  Op ŉ ander manier gesê: Paulus vra dat die gemeente sal bid dat die Here hulle goeie geleenthede sal gee om die evangelie te kan uitdra.
· Die tweede ding wat hulle vra, is: dat hulle die evangelie duidelik sal verkondig.  Op ŉ ander manier gesê: Paulus vra dat die gemeente sal bid dat die Here so in hulle sal werk dat hulle hoorders die evangelie duidelik sal hoor om dit te kan glo.
Het ek gesê “hulle hoorders”? 

Weer eens is hier iets wat nie so duidelik in die Afrikaanse vertalings gestel word nie.  In vers 4 skryf Paulus dat die Kolossensers moet bid dat hy die boodskap van Christus bekend kan maak in ooreenstemming met wat hy praat.  M.a.w. die gemeente moet nie net bid vir sy woorde nie, maar ook vir sy dade.  Hulle moet bid dat sy woorde en dade saam die heerlike boodskap van Christus kan verkondig.
Geliefde, hoeveel erns maak jy daarmee om te bid 

· vir hulle wat die evangelie verkondig – dominees en  sendelinge?  
· Vir hulle woorde en dade?

Maar nie net vir hulle nie.  Verlede week het ons gehoor dat elkeen van ons met ons woorde en dade Christus verkondig.   Hoeveel erns maak jy daarvoor om te bid vir jou medegelowiges se woorde en dade.

Het jy al daaraan gedink hoe ver die Gereformeerde Kerk Germiston se evangelisasieveld strek?

· Elke skoolterrein waar van ons kinders more gaan wees,

· elke werksplek in Germiston,

· elke plek in Suid-Afrika en die wêreld waar ons lidmate hierdie week gaan wees,

is ŉ plek waar ons direkte geloofsbroers en susters die evangelie gaan uitdra.  
Bid jy vir hulle?

Ons moet bid – vir hulle en ook vir onsself vir ons woorde en dade:  

· Ons moet bid dat die Here ons goeie geleenthede sal gee om die evangelie uit te dra

· En ons moet bid dat hulle met wie ons te doen het die evangelie duidelik in ons dade en woorde sal sien en hoor sodat hulle tot geloof kan kom... ...
Ons handel vandag oor gebed: gebed en ons eie geloofslewe, asook gebed en ons medegelowiges se getuienislewe.  
Maar weet jy, Broer en Suster, dat 
gebed ook deel van die vriendelike en smaakvolle optrede 

teenoor nie-gelowiges kan wees wat vers 6 van ons verwag?
Behalwe om te bid vir die oordra en uitdra van die evangelie, 

· bid ook vir hulle met wie jy te doen kry en wat nog buite die kerk staan.  

· Bid dat God in hulle sal werk sodat hulle God se werking en liefde kan leer ken en ervaar.
Almal van ons kan vir ander mense bid.  Doen dit stil en in jou binnekamer.
Maar nog meer, dit hoef nie net stil en in jou binnekamer gedoen te word nie.  Gebed kan ook ŉ baie effektiewe manier wees om nie-gelowiges indirek met God se liefde te konfronteer.  Dit werk so:
· Jy sien iemand het ŉ besondere behoefte.  By jou werk is ŉ kollega bv. in ŉ toestand oor ŉ kind wat siek is of probleme gee.
· Behalwe om met daardie kollega te simpatiseer, bied aan om vir die kollega te bid.  As dit vir jou moeilik is, doen dit sag.  Andersins, bid eenkant hardop vir daardie persoon en die saak waaroor dit gaan.  

· Laat dan die saak aan die Here oor.  Wat verder gebeur is in die hande van die Here.  Ondersteun net daardie persoon. Daardie persoon sien uit jou woorde en optrede wat die waarde van jou geloof vir jou is, en dit kan dit saad van geloof in hulle laat ontkiem.
· Wanneer daardie persoon jou nou verder oor die gebed en jou geloof uitvra, kan jy verder vertel van die geloof wat in jou leef.  Indien jy dit moeilik vind kan jy die naam van die persoon by die kerk opgee en ons sal daardie persoon gaan besoek...
Kom ons vat vandag se preek in drie punte saam.

1) Ons moet volhard in gebed en om in ons gebede God se werking in ons lewens dankbaar raak te sien en te erken.  So help gebed ons om in ons persoonlike geloof te groei.
2) Ons moet volhard om te bid vir hulle wie se lewenstaak dit is om die Woord van die Here te verkondig.  Dat hulle dade en woorde God se boodskap kan oordra.
3) Ons moet bid vir hulle met wie ons te doen kry wat nie die Here ken nie.  Deur vir nie-gelowiges te bid, kan die Here ook deure oopmaak sodat hulle Hom as hulle Here kan leer ken en liefkry.  
Wat ŉ wonderlike voorreg is dit nie om so te kan bid nie!

